
“Araz Vadisi İqtisadi Zonası” 
Sənaye Parkı sürətlə qurulur

 Qarabağın dirçəldilməsi və sənaye 
potensialının inkişafı məqsədilə Cəbrayıl rayonunda 
200 hektar ərazini əhatə edən “Araz Vadisi İqtisadi 
Zonası” Sənaye Parkında mobilizasiya şəhərciyinin 
salınması yekunlaşıb, zəruri sosial infrastruktur 
yaradılıb.
Sənaye Parkında görülən işlər bölgənin ölkə 

iqtisadiyyatına reinteqrasiyasına, yerli istehsa-
lın inkişafına böyük təkan verəcək, məşğulluq 
səviyyəsinin yüksəldilməsinə əlavə imkanlar 
yaradacaq.

Xatırladaq ki, mobil şəhərcikdə konteyner 
tipli yataqxanalar, ofis, aptek, anbar, mağazalar, 
yeməkxana və digər xidmət obyektləri istifadəyə 
verilib.  Mobilizasiya şəhərciyinə asfalt yol 
çəkilib, park salınıb və abadlıq işləri tamamla-
nıb. Sənaye Parkının işıqlandırılmasında günəş 
enerjisindən qidalanan Azərbaycan istehsalı 
olan panellərdən istifadəyə başlanılıb.  Bundan 
başqa, mobil şəhərcikdə günəş enerjisindən qi-
dalanan oturacaqlar quraşdırılıb. Bu oturacaq-
lardan istifadə etməklə mobil cihazları enerji ilə 

təmin etmək mümkündür.
Qeyd edək ki, 200 hektar ərazini əhatə edən 

“Araz Vadisi İqtisadi Zonası” Sənaye Parkında 
logistika və ticarət mərkəzi, anbar kompleksləri, 
topdan və pərakəndə satış obyektləri, TIR parkı, 
gömrük, yanacaqdoldurma, avtomobil və digər 
texnikaların təmiri məntəqələrinin yaradılması 
planlaşdırılır.

“Xalq qəzeti”

Qarabağ və Şərqi Zəngəzur smart texnologiyaya qovuşur
Prezident İlham Əliyev ADA Universitetində “Orta Dəhliz 

boyunca: geosiyasət, təhlükəsizlik və iqtisadiyyat” mövzusunda 
keçirilən konfransda Avropa Parlamentinin sabiq üzvü və Avropa 
Parlamentinin Azərbaycanla əlaqələr üzrə nümayəndə heyətinin 
sədri Səccad Kərimin respublikamızın rəqəmsal kommunikasiya, 
kibertəhlükəsizlik sahəsindəki mövcud vəziyyəti ilə bağlı sualına 
cavabında ölkəmizin bu məsələni hər zaman diqqət mərkəzində 
saxladığını, müasir dünya trendlərinə daim üstünlük verdiyini 
bildirib. 

Dövlətimizin başçısı daha 
sonra azad edilmiş ərazilərdə 
ən son texnologiyalardan 
istifadəyə üstünlük verildiyi-
ni vurğulayaraq, iki il əvvəl, 
müharibə bitəndən dərhal sonra 
“Qarabağı yenidən quracağıq 
və dünyaya yenidənqurmanın 
yaxşı nümunəsini nüma-
yiş etdirəcəyik” söyləməklə 
rəqəmsallaşmanın, üçüncü 
Sənaye İnqilabının ən son 
nailiyyətlərini dəyərləndirdiyini 
xatırladıb. “İndi bu, həyata keçir. 
Biz şəhərlərimizi və kəndlərimizi 
smart texnologiya platformasına 
əsaslanaraq tikirik və yenidən 
qururuq. Ağalıda ilk kənd artıq 
məskunlaşdırılıb. Oraya gedən 
hər kəs Qarabağın yenidən qu-
rulması modelinin necə olaca-
ğını görə bilər. Çünki bu təkcə 
30 il ərzində erməni işğalından 
əziyyət çəkmiş, layiqli həyat ya-
şamağa, tam qorunmağa layiq 
keçmiş məcburi köçkünlər qar-
şısında bizim mənəvi borcumu-
zun bir növ nümayişi olmamalı-
dır, həmçinin biz Qarabağın və 
Zəngəzurun yenidən qurulması-
nı bütün ölkə üçün nümunə he-
sab edirik”. 

Konfransda, həmçinin Qa-
rabağ və Şərqi Zəngəzur iq-
tisadi rayonlarının müasir 

texnoloji təcrübə, eləcə də in-
zibati idarəçilik əsasında bərpa 
edildiyi, bu ərazilərdə ölkənin 
digər yerlərindən fərqli inzibati 
strukturlar fəaliyyət göstərdiyi 
barədə məlumat verilib. Bunun-
la bağlı işğaldan təmizlənən ya-
şayış sahələrində  Prezidentin 
xüsusi nümayəndəlik institu-
tu tərəfindən üç ərazidə artıq 
rəqəmsallaşma, texnoloji inkişaf 
və idarəçilik modellərinin uğurla 
sınaqdan keçirildiyi diqqətə çat-
dırılıb.  

Prezident İlham Əliyev 
 ABŞ-nin Yuta Universitetinin 
professoru doktor Hakan Ya-
vuzun müvafiq suallarına ca-
vabında isə erməni faşizmi 
tərəfindən işğal dövründə dağı-
dılan, yerlə-yeksan edilən Qa-
rabağ və ətraf ərazilərin bərpası 
istiqamətində gerçəkləşdirilən 
layihələr barədə fikirlərini bildi-
rib. Dövlətimizin başçısı misal 
olaraq Şuşada aparılan qurucu-
luq işləri nəticəsində bu şəhərin 
sürətlə tarixiliklə müasirliyin 
qovuşduğu bir mədəniyyət pay-
taxtına çevrildiyini xatırladıb və 
Azərbaycanın belə bir incisinin 
işğalçının erməniləşdirilməyə 
cəhd göstərdiyini, lakin buna nail 
ola bilmədiyini söyləyib. 

Dövlətimizin başçısı daha 

sonra deyib: “Müharibədən 
dərhal sonra Şuşanı ziyarət 
edəndə məni şok vəziyyətinə 
salan bir hiss o idi ki, əgər onlar 
Şuşanın onların şəhəri olduğu-
nu düşünürdülərsə, nəyə görə 
o belə pis vəziyyətdədir? Çün-
ki öz şəhərinə belə münasibət 
bəsləyə bilməzsən. Bir tikili belə 
bərpa edilməmişdir və ya bir bina 
belə tikilməmişdir. Laçın yolu 
üzərində – o yola baxan yerdə 
yerləşən yalnız iki villa var idi. 
“De-fakto” Qarabağ rəhbərlərinin 
iki villası idi. Bu villalarda hovuz, 
manqal var idi. Bu iki villanı 
ziyarət edən hər kəs dırnaqarası 
Qarabağ rəsmilərinin riyakarlıq 
və kleptokratiya səviyyəsini gö-
rür…”. 

Konfransda qeyd edildiyi kimi, 
burada söhbət təkcə Şuşadan 
getmir. Adamı dəhşətə gətirən 
işğal zamanı Ermənistanın 
Azərbaycan ərazilərində vandal 
əməlləri, yaşayış məntəqələrini, 
maddi-mədəni abidələri Yer 
üzündən silməsi, həmçinin 
ermənilərin qanunsuz olaraq 

məskunlaşdıqları kəndlərin 30 
il ərzində dağıdılmış vəziyyətdə 
saxlanılmasıdır. Bəs belə bir 
şəraitdə erməni diasporunun 
hər il işğalçıya göndərdiyi mil-
yardlarla dollar haradadır? Hər 
il işğalçı ölkənin diasporunun 
Amerika, Fransa və dünya-
nın digər dövlətlərindən olan 
ermənilərdən vəsait toplamaq 
üçün telemarafonlarda toplanı-
lan pullar kimlərin cibindədir?  

Dövlətimizin başçısı Qara-
bağ və Şərqi Zəngəzur iqtisadi 
rayonlarında        yenidənqurma 
prosesindən danışarkən, mü-
hüm bir məqama da toxu-
nub. Bildirib ki, işğaldan azad 
edilən ərazilərdə tikinti, abadlıq 
layihələri əsasən, ilk növbədə, 
o torpaqlarda məskunlaşmanın 
ləyaqətli icrasına yönəldilib. 
“Zəngilan hava limanı mü-
hüm əhəmiyyətə malikdir, çün-
ki yüklərin daşınması daha 
asan olacaq. Ola bilsin ki, bir 
gün Zəngilan hava limanı-
nın beynəlxalq uçuş əlaqələri 
olacaq. Niyə də olmasın? 

Bura Azərbaycanın ən gözəl 
yerlərindən biridir, çox gözəl 
təbiəti, təbii bulaqları, çayları, 
ağacları var. Biz bütün lazımi 
infrastrukturu yaradanda bura 
cənnətin bir parçası olacaq. 
Eyni zamanda bura Ermənistan 
sərhədindən uzaqda deyil. Ona 
görə də sirr deyil ki, bu hava li-
manı, həmçinin təhlükəsizlik 
baxımından əhəmiyyət kəsb 
edəcək,” – deyə ölkə rəhbəri 
sözlərinə əlavə edib. 

Konfransda Zəngilan hava 
limanının Zəngəzur nəqliyyat 
dəhlizi üzərində yerləşən mühüm 
nəqliyyat mərkəzi olacağı, bu ra-
yonda dəmir yolunun artıq tikildi-

yi, gələn il Ermənistan sərhədinə 
çatacağı, Füzulidəki hava lima-
nından da hazırda həm yerli, həm 
də xarici qonaqlar tərəfindən fəal 
şəkildə istifadə olunduğu qeyd 
edilib.  Bununla bərabər Laçında 
salınacaq hava limanının xüsusi 
əhəmiyyətə malik olacağı, bunun 
dağlıq relyefə malik olan  Laçın 
və  Kəlbəcərə  gediş-gəlişi asan-
laşdıracağı vurğulanıb.  

Yeri gəlmişkən, Qarabağ 
və Şərqi Zəngəzur iqtisadi ra-
yonlarının yenidən qurulma-
sına ilk günlərdən həssaslıqla 
yanaşılır və bu münasibət 
hazırda da davam etdirilir. 
Məsələn, 2023-cü ildə qarşıya 
qoyulan əsas vəzifələrdən baş-
lıcası düşməndən təmizlənən 
ərazilərin bərpası, Böyük Qa-
yıdışın təmin edilməsidir. 
Ölkəmizin maliyyə imkanları-
nın ildən-ilə artması Qarabağın 
dirçəldilməsinə,  o torpaqlarda 
iqtisadi fəaliyyətin canlandırılma-
sına maliyyə xərclərinin daha da 
artırılmasına təminat verir.  

Onu da xatırladaq ki, Qa-

rabağ və Şərqi Zəngəzurun 
yenidən qurulması ilə bağ-
lı xərclər “Azərbaycan 2030: 
sosial- iqtisadi inkişafa dair Milli 
Prioritetlər”də və 2022–2026-cı 
illər üçün nəzərdə tutulan Sosial 
İqtisadi İnkişaf Strategiyasında 
qeyd edilən vəzifələr çərçivəsində 
maliyyələşdirilir. Müvafiq olaraq 
gələn il adıçəkilən strategiya-
ya əsasən, müəyyənləşdirilən 

məqsədlərin yerinə yetirilməsi 
üçün ayrılan 5 milyard 244 
milyon manat həcmində 
vəsaitin 60 faizlik hissəsinin 
düşməndən təmizlənən yaşayış 
sahələrində yenidənqurma və 
quruculuq işlərinin görülməsinə 
yönəldilməsi nəzərdə tutulur. 

Bütün bunlarla bərabər Qa-
rabağda fəaliyyət göstərən 
rezidentlərdən 2023-cü il yan-
varın 1-dən etibarən 10 il 
müddətində mənfəət (gəlir), 
əmlak, torpaq və sadələşdirilmiş 
vergi tutulmaması qərara alı-
nıb. Bununla yanaşı, işğal-
çıdan təmizlənən ərazinin 
rezidentləri tərəfindən istehsal 
fəaliyyəti sahələri üzrə xammal 
və materialların idxalının 2023-
cü il yanvarın 1-dən etibarən 
10 il müddətində ƏDV-dən 
azad edilməsi və bir sıra digər 
güzəştlər nəzərdə tutulub.  

Layihədə aqrar emal 
fəaliyyəti ilə məşğul olan 
vergi ödəyicilərinə də vergi 
təşviqlərinin verilməsi ilə bağ-
lı güzəştlər planlaşdırılır. Belə 
ki, idxal mallarını yerli istehsal 
malları ilə əvəz edəcək qida 
məhsullarının istehsalını həyata 
keçirən fərdi sahibkarların və 
hüquqi şəxslərin gəlirlərinin 50 
faizinin gəlir vergisindən, habelə 
həmin fəaliyyət prosesində 
istifadə etdikləri əmlaka və tor-
pağa görə əmlak və torpaq 
vergilərindən müvafiq siyahının 
təsdiqləndiyi ildən etibarən 7 il 
müddətinə azad ediləcəyi bildi-
rilir. 

V.BİNYƏTOĞLU,   
“Xalq qəzeti”

Orta Dəhliz: təhlükəsizlik və 
iqtisadi inkişafın qarantı 

Azərbaycanda iqtisadiyyatın intensiv inkişaf edən və perspektivli 
seqmenti kimi fəaliyyət göstərən nəqliyyat sektoruna xüsusi diqqət 
yetirilir. Bu baxımdan ölkəmiz özünün nəqliyyat potensialının tərəqqisini 
fəal şəkildə sürətləndirməklə “Şimal-Cənub”, “Şərq-Qərb” və Transxəzər 
Beynəlxalq Nəqliyyat Marşrutu kimi layihələrin həyata keçirilməsinə 
mühüm töhfə verir.

Respublikamız Mərkəzi Asi-
ya ilə Avropanın kəsişməsində 
yerləşdiyinə görə buradan keçən 
həmin   nəqliyyat və kommunika-
siya dəhlizləri bir çox dövlətlərdən 
ötrü yüklərin tranziti üçün geniş 
imkanlar yaradır. Bu sırada Orta 
Dəhliz adlandırılan Transxəzər 
Beynəlxalq Nəqliyyat Marşrutu 
təkcə Azərbaycana deyil, bütün 
dünyaya böyük perspektivlər açır, 
yüklərin daşınması üçün təhlükəsiz 
marşrutlardan sayılır. Böyük İpək 
yolunun  yenidən canlandırılması-
na yönələn bu dəhlizin əhəmiyyəti 
getdikcə artır. Xüsusilə də hazırda 
Rusiya vasitəsilə Asiyadan Avropa 
Birliyi (Aİ) bazarlarına məhsulların 
tədarükündə müəyyən problemlərin 
yaşanması adıçəkilən nəqliyyat 
marşrutuna marağı gücləndirir. 
Bununla da dəhlizin fəaliyyətinin 
gücləndirilməsi Qərb və Şərq ara-
sında mühüm körpü rolunu oy-
nayan respublikamız üçün böyük 
əhəmiyyət daşıyır. Bir sözlə, ha-
zırda Orta Dəhliz Avropa ilə Asiya 
arasında ən təhlükəsiz və qısa yol 
hesab olunur. Bu nəqliyyat marş-
rutu həm də okeana çıxışı olma-
yan Azərbaycan, Türkmənistan, 
Özbəkistan və Əfqanıstanın qlobal 
bazarlarla əlaqə qurması baxımın-
dan mühüm önəm daşıyır.

Yeri gəlmişkən, Orta Dəhliz 
Çindən Türkiyəyə və eləcə də Avro-
pa ölkələrinə və əks istiqamətdə yük 
daşımalarının artırılmasına xidmət 
edir. Hesablamalara görə, bu marş-
rutla hərəkət edən blok qatarı Çindən 
Avropaya yükləri orta hesabla 20-25 
günə çatdırır. Bu isə Orta Dəhlizin– 
Transxəzər Beynəlxalq Nəqliyyat 
Marşrutunun əsas üstünlüklərindən 
biridir.

ADA Universitetində noyab-
rın  25-də “Orta Dəhliz boyunca: 
geosiyasət, təhlükəsizlik və iqti-
sadiyyat” mövzusunda keçirilən 
 konfransda da bu beynəlxalq 
nəqliyyat infrastrukturu barədə 
ətraflı danışılıb. Prezident İlham 
Əliyev tədbirdəki çıxışında Orta 
Dəhliz kimi irimiqyaslı layihənin  ic-
rasının təhlükəsizlik, iqtisadi baca-
rıq və geosiyasət amillər sayəsində 
gerçəkləşdiyini, bu cür önəmli 

təşəbbüsə qoşulan hər bir ölkənin 
də bu missiyaya sadiq qaldığını 
diqqətə çatdırıb.  

Qeyd edək ki, cari il iyun ayı-
nın 27-də Azərbaycan, Qazaxıstan 
və Türkiyənin xarici işlər, həmçinin 
nəqliyyat sahələri üzrə məsul 
nazirlərinin Bakıda keçirilən birinci 
üçtərəfli görüşünün davamı olaraq 
təşkil edilən konfransda müzakirələr 
zamanı Orta Dəhlizin inkişaf 
etdirilməsi, bu istiqamətdə yük da-
şımalarının diqqət mərkəzində 
saxlanılması xüsusi vurğulanıb. 
Eyni zamanda həmin tədbirdə 
adıçəkilən nəqliyyat infrastruktu-
runun yüksək səviyyədə qardaşlıq 
və tərəfdaşlıq münasibətlərinə ma-
lik ölkələr arasında əməkdaşlığın 
daha da genişləndirilməsi üçün va-
cib platforma olduğu qeyd edilib. 
Üçtərəfli görüşün yekununda isə 
Bakı Bəyannaməsinə uyğun olaraq, 
Türkiyə, Azərbaycan və Qazaxıstan 
ərazisindən keçən Orta Dəhlizin in-
kişafı, həmçinin    istismarına dair 
“2022–2027-ci illər üçün Yol Xəritəsi” 
imzalanıb.

Hazırda qlobal təhlükəsizliyə, 
sabitliyə və iqtisadi inkişafa qar-
şı təhdidlərin artdığı bir şəraitdə 
sözügedən ölkələrin nəqliyyat 
və kommunikasiyalar sahəsində 
əməkdaşlığının gücləndirilməsi regi-
onal səviyyədə risklərin və çağırışla-
rın qarşısının alınması, yaxud  azal-
dılması baxımından mühüm önəm 
daşıyır.

Orta Dəhlizin inkişafı ilə bağlı bir 
məqama da toxunaq. Belə ki, cari il 
oktyabrın 13-də Astanada Prezident 
İlham Əliyevin Qazaxıstanın dövlət 
başçısı Kasım-Jomart Tokayev ilə 
görüşündə Transxəzər Beynəlxalq 
Nəqliyyat Marşrutunun fəaliyyətinə 
toxunulub. Prezident Qasım-Jomart 
Toqayev çıxışında bu infrastruktur-
dan yararlanmağı qarşılarına mü-
hüm vəzifə kimi qoyan  ölkələrin, 
o cümlədən Qazaxıstanın  Orta 
Dəhlizin inkişafında maraqlı olduq-
larını, dəstək verdiklərini söyləyib. 
“Bizim tərəfimizdən, əlbəttə ki, 
hər hansı bir problem olmayacaq, 
əksinə, biz də bunda maraqlıyıq. 
Mən açıq çıxışlarımda Orta Dəhliz 
adlandırılan Transxəzər Beynəlxalq 

Nəqliyyat Marşrutu barədə həmişə 
danışmışam”, – deyə qardaş ölkə 
lideri bildirib. 

Təbii ki, dövlətimizin başçısı 
İlham Əliyev də hər zaman oldu-
ğu kimi, bu görüşdəki çıxışında da 
Transxəzər Beynəlxalq Nəqliyyat 
Marşrutunun önəmini diqqətə çat-
dırıb. Azərbaycan Prezidenti  Orta 
Dəhlizin inkişafı ilə bağlı məsələnin 
zamanın hökmü olduğunu, həm Qa-
zaxıstan, həm də Azərbaycanın bu 
layihəyə xüsusi diqqət yetirdiyini, hər 
iki ölkədə sözügedən dəhlizin inki-
şafını şərtləndirən müasir nəqliyyat 
infrastrukturu qurulduğunu, bunun 

nəticəsində isə çox böyük həcmdə 
yüklərin daşınmasına şərait yaradıl-
dığını vurğulayıb. Ölkəmizin rəhbəri 
daha sonra layihə ilə bağlı qarşıda 
duran vəzifələrdən də danışıb: “Lakin 
düşünürəm ki, gələcək infrastruktur 
planlarımızın əlaqələndirilməsi za-
manı biz Transxəzər marşrutunun bu-
raxılış qabiliyyətinin genişləndirilməsi 
üzrə bundan sonrakı işləri sinxron-
laşdıra bilərik. Bu bizim ölkələrin və 
xalqların marağında, uzunmüddətli 
maraqlarda, qonşuluğumuzdakı 
ölkələrin maraqlarında olacaq. Yəni, 
bu mövzunun çox ciddi davamı ola-
caq”.

Pakistan düyüsünə yaşıl işıq!  
ADA Universitetində “Orta Dəhliz boyunca: geosiyasət, təhlükəsizlik və iqtisadiyyat” 

mövzusunda keçirilən konfransda Pakistanın Ortaq Gələcəyə Malik Cəmiyyət Naminə 
Araşdırmalar Mərkəzinin icraçı direktoru Xalid Teymur Əkrəm Azərbaycan Prezidentinə verdiyi 
sualdan əvvəl növbəti 5 il ərzində Pakistan düyüsünün hər növünü idxal vergisindən azad 
etdiyinə görə dövlətimizin başçısına minnətdarlığını bildirib. O, eyni zamanda ölkə rəhbərinin 
bu jestinin Pakistanla Azərbaycan arasında ticarətin inkişaf etdirilməsi baxımından çox müsbət 
qarşılandığını vurğulayıb. 

Prezident İlham Əliyev isə təkcə son bir 
neçə ay ərzində dost ölkənin Baş naziri Şah-
baz Şəriflə iki dəfə görüşdüyünü, ikitərəfli 
əlaqələr gündəliyinin geniş şəkildə müzakirə 
edildiyini diqqətə çatdırıb. Dövlətimizin başçısı 
Pakistanla əməkdaşlığın dostluq və qardaşlıq 
prinsiplərinə əsaslandığını, istər işğal dövründə, 
istər müharibə zamanı, istərsə də torpaqlarımız 
düşməndən təmizləndikdən  sonra Pakistanın 
haqq-ədalətin tərəfində dayandığını, belə bir 
mövqeyin, siyasi və mənəvi dəstəyin isə xalqı-
mız tərəfindən yüksək dəyərləndirildiyini qeyd 
edib.  

Prezident İlham Əliyev daha sonra Pakis-
tanla respublikamızın iqtisadi-ticari əlaqələrinin 
gücləndirilməsinin daim diqqətdə saxlanıldığı-
nı, qardaş ölkədən gətirilən düyü üçün xüsusi 
qaydaların tədbiqinin də bunun bariz ifadəsi 
olduğunu söyləyib. “Çünki biz bu addımı qar-
şılıqlı ticarət artımını stimullaşdırmaq üçün 
atmağa qərar verdik və Baş nazir Şahbaz 
Şəriflə müzakirə etdiyimiz kimi, biz bir-birimizi 
hansı növ məhsullarla təmin edə biləcəyimizi 
nəzərdən keçirməliyik. Əgər qardaş ölkədə 
yüksəkkeyfiyyətli düyü varsa, niyə biz dü-
yünü başqa yerdən almalıyıq. Beləliklə, bu 
qərar açıq-aydın bizim qardaşlıq əlaqələrimizə 
əsaslanıb”.

Beləliklə, dövlətimizin başçısının tapşırı-
ğı ilə bu il noyabrın 22-də Nazirlər Kabineti 
tərəfindən əhalinin qida rasionunda xüsusi yer 
tutan düyü məhsulunun idxalı ilə bağlı qərar 
qəbul edilib. Həmin qərara əsasən, Pakistan-
dan Azərbaycana gətirilən ölkə mənşəli düyü-
nün idxalında gömrük rüsumu 2027-ci il dekab-
rın 31-nə qədər aradan qaldırılıb. 

Yeri gəlmişkən, son illər ərzində dost ölkədə 
düyü istehsalı və ixracında yüksək göstəricilər 
qeydə alınıb. Statistikaya əsasən, Pakistanda 
düyü istehsalı 2019-cu ildə 7,5 milyon tona, 
2021-ci ildə isə 9 milyon tona yüksəlib. 

Hazırda bu ölkədə istehsalla yanaşı, ixrac 
da sürətlə artır. Keçən il 2,15 milyard dollarlıq 
düyü ixrac edən Pakistanda cari ilin sonunadək 
dost ölkənin bu məhsulla bağlı ixrac coğra-
fiyasının genişlənməsi nəticəsində həmin 
göstəricinin bir qədər də yüksələcəyi gözlənilir. 

Xatırladaq ki, Azərbaycanda il ərzində orta 
hesabla 65–70 min ton düyu istehlak olunur. Bu 
həcmin isə təxminən 10 min tonu respublika-
mızda istehsal edilir, qalanı xaricdən alınır. 

İndiyədək Azərbaycanın əsas düyü idxal-
çısı Hindistan olub. Keçən il 45 min 882,2 ton 
düyünün 31 min tona yaxın hissəsi bu ölkədən, 
2212,18 tonu isə dost Pakistandan göndərilib. 

Qeyd edək ki, cari ilin 9 ayı ərzində 
Azərbaycana  qabığı yarı təmizlənmiş və ya 
qabığı tam təmizlənmiş, pardaxlanmış və ya 
pardaxlanmamış düyü idxalı 42 min 872,63 
ton təşkil edib. Bunun 31 min 740,49 tonu 
Hindistandan, cəmi 935,51 tonu Pakistandan, 
1021,01 tonu Tailanddan, 4874,3 tonu Qaza-
xıstandan, 4109,21 tonu isə Rusiyadan alınıb.  

Sonda onu da deyək ki, bu gün ölkəmizlə 
Pakistan arasında iqtisadi əməkdaşlığın digər 
sahələri də sürətlə inkişaf edir.  

“Xalq qəzeti”

Vəkil HÜSEYNOV,  
Azərbaycan Dövlət İqtisad 
Universitetinin (UNEC)  professoru

Əlverişli  coğrafi mövqedə 
yerləşən Azərbaycan Avropa ilə 
Asiya arasında beynəlxalq  yük-
daşımaların daha təhlükəsiz və 
qısa zamanda həyata keçirilməsi 
üçün mövcud nəqliyyat-tranzit po-
tensialından geniş şəkildə istifadə 
etməyi qarşıya mühüm vəzifə 
kimi qoyub. Respublikamızın Orta 
Dəhliz layihəsinə ilk gündən xüsu-
si diqqəti də  bu məsələ ilə bağlı 
olub.    

Xatırladım ki, Transxəzər 
Beynəlxalq Nəqliyyat Marşrutu  
Çindən Avropa ölkələrinə və əks 
istiqamətdə yük daşımalarının 
artırılmasına xidmət edir. Eyni 
zamanda bu dəhliz ölkəmizin 
dünyadakı nüfuzunu artırmaqla 
bərabər, həm də onun əhəmiyyətli 
tərkib hissəsi sayılan Zəngəzur 
dəhlizinin perspektivləri haqqın-
da aydın təsəvvür yaradır. Ən 
başlıcası isə Şərqi Zəngəzur iq-
tisadi rayonunda, bütünlükdə 
isə Qarabağ və ətraf bölgələrdə 
dövlətimizin başçısının vurğu-
ladığı kimi, sabitliyi, etibarlılılığı 
şərtləndirir. Bununla yanaşı, türk 
dövlətləri arasında əməkdaşlıq 
münasibətlərini dərinləşdirməklə, 
iqtisadi inkişafı sürətləndirir. 
 Prezident İlham Əliyevin bunun-
la bağlı “Orta Dəhliz boyunca: 
geosiyasət, təhlükəsizlik və iqti-
sadiyyat” mövzusunda keçirilən 
konfransda söylədiyi fikir də diqqət 
çəkir: “Türk dövlətləri arasında 
əməkdaşlıq Orta Dəhliz layihəsinə 

əsas töhfə olacaqdır. Çünki coğra-
fiyaya nəzər saldıqda Özbəkistan, 
Türkmənistan, Qazaxıstan, Qır-
ğızıstan və Xəzər dənizinin bu 
sahilində Azərbaycan, Gürcüstan 
və Türkiyənin olması əlavə im-
kanlar yaradır. Bu gün müzakirə 
etdiyimiz kimi, biz tranzit yüklərin 
həcminin artdığını görürük. Cari 
ildə artım 70 faizdir, növbəti ildə 
bundan da çox olacaq”.

Ölkə rəhbəri daha sonra tran-
zit yüklərin əksəriyyətinin hazır-
da Mərkəzi Asiyadan Avropaya 
Transxəzər marşrutu vasitəsilə 
nəql edildiyini, bununla da qarşı-
lıqlı ticarətin səviyyəsinin artırıl-
ması üçün yeni imkanlar yaradıl-
dığını bildirib və qardaş Türkiyənin 
simasında bunun nəzərə çarpdığı-
nı diqqətə çatdırıb.     

Sonda bir statistik məlumatı 
da qeyd etmək istərdim. Belə 
ki, yeni  geosiyasi vəziyyətdə 
ölkəmizin Çin–Avropa və əks 
istiqamətdə nəqliyyat bağlantısı-
nın gücləndirilməsində rolunun 
artması, bu marşrut üzrə yüklərin 
daşınması prosesində davamlı-
lığın təmin olunması şəraitində 
cari ilin 10 ayı ərzində Transxəzər 
Beynəlxalq Nəqliyyat Marşrutu ilə 
konteynerlərlə yükdaşımalar ötən 
ilin müvafiq dövrü ilə müqayisədə 
45 faiz artıb.

Ekspert rəyi

